
1  1 Idi palungo, nagkagi i Dios ha minappo tam a Judyo ha makpal a 
beses, ken makpal bila i inusar na a pangibaheta. Nagkagi hikuna 

idi gipu ha totolay, a minahagpugto a hidi. 2  Ngem niyaen, ha ide a 
dilokod a tiyempo, nagkagi i Dios a medilan ha Annak na. Gipu ha Annak 
na aye, pinarsuwa na Dios i ngamin a bagbagay. Ket ide a Annak na Dios 
i pinili na a makinkukuwa ha ngamin. 3  I Annak na aye i pakaentaan ha 
ngamin a kinainamakan ken kinadios na Dios. Ta magkalan i Annak na 
Dios ken Dios. Makatandi hikuna ha ngamin a lutak ken ngamin a langit 
gipu ha turay na. Ket gipu ha kagi na, iturong na hidi gipu ha pagayatan 
na. Idi naadya na i liwaliwat tam gipu ha digi na, nagsoli hikuna ha 
kaontokan a langit, a maghari ha henan na Dios.

Mas Matangkay ni Jesus ngem ha ngamin a Anganghel
4 Isu, nepaenta dan a mas matangkay ide a Annak na Dios ngem 

ha ngamin a anganghel. Ket mas maturay i panginagenan na Dios ha 
nikuna ngem i panginagenan na ha anghel a hidi. 5 Ta bakkan a anghel i 
pinagkagiyan na Dios ha kagi a kona ha ide, a

“Hikaw i Anak ko. Niyaen, ipeta ko a hikan i Hama mo,” kon na Dios 
ha ni Jesus.

Ket awan a pulos ha anganghel i nagkagiyan na Dios, a
“Ipeta ko nokkan a hikan i Hama na. Ket managenan hikuna nokkan 

ha ‘Anak na Dios.’ ”
6 Idi nagbalin a tolay ide a Katangkayan a Annak na Dios, kinagi na Dios,

“Masapul a magdeyaw ha nikuna i ngamin a anganghel ko.”
7 Ket ide bila i kinagi na Dios megipu ha anganghel, a

“Hidi i paangayan ko a kona ha tagtagabu ko. Ket nu kayat ko, 
pagbalinan ko hidi a kona ha paras onu gangatan, a paggimetan 
ko hidi ha pagayatan ko,” kon na Dios.

8  Ngem sabali i kinagi na Dios megipu ha Annak na. Kinagi na Dios ha 
nikuna,

I Surat Para ha 

“Apo Dios, magnanayon i paghariyan mo, a awan ha kahad na! 
Magturay ka a sililinteg ha paghariyan mo.

 9 Ta inayat mo i kinalinteg, ket linaban mo i kinadukas. Isu i gipu na 
a paragsakan taka ha katangkayan a deydeyaw, a mas matangkay 
ngem ha ngamin a kinaagum mo,” kon na Dios ha ide a Annak na 
Dios.

10 Ket kinagi na bila ha nikuna,
“Hikaw, Apo Dios, i nangparsuwa ha lutak ken langit.

 11-12 Maski nu malompas hidi nokkan, magwarak ka pala. Umalegid hidi 
nokkan, a suletan mo hidi a kona ha pagsulet ha tetennon. Ngem 
bakkan ha nikaw. Ta awan ka lumupoy. Ket awan ha kasulet mo, 
ta awan ka matay,” kon na Dios ha ide a Annak na Dios.

13  Awan a pulos ha dagenday a anganghel i nagkagiyan na Dios ha kona 
ha ide, a

“Magetnod ka ha ihe ha nikan, ket pagparentumengan ko i ngamin 
a kakasenti mo ha tikad mo,” kon na Dios ha Anak na Dios.

14 Niyaen, anya dod idagenday a anganghel? Espiritu hidi ngamin a 
magserserbe ha Dios. Ket paangayan na hidi a dumagap ha ngamin a 
manmanahod a mesalakan.

I Kadakkalan a Pinnakesalakan

2  1 Isu, gipu ta kona hito, masapul a perpermi i pinaguseg tam ha tahod a 
pagitoldu a nateman tam, penu awan tam maleptanan ide a kinatahod. 

2  Ta napatalgedan a tahod i inbaheta na anghel a hidi. Ket ha maski nu heya 
a awan a inumuseg ha inpakatandi di, binilas na hidi na Dios, a maparusaan 
i maski nu heya a nagpabiyan ha pagitoldu na Dios. 3 Awan ha makalisi ha 
parusa na Dios nu pabiyanan di ide a kadakkalan a pinnakesalakan. I Happo 
tam a mismo i palungo a nangipakatandi ha pinnakesalakan aye. Ket hidi a 
nakateman ha nikuna i nangpatahod ha nikitam ha ide a pinnakesalakan. 
4 Pati i Dios, nagpatahod bila hikuna ha intoldu di ha nikitam. Ta inatdinan 
na hidi ha pinnakabalin di, penu nakaddatan i ginimigimet di a kona ha 
pagtiplad na Dios, penu melasin tam i kabaelan na Dios, ket penu manahod 
kitam. Inyatad na Dios i pinnakabalin na gipu ha mismo a Espiritu na, gipu 
ha bukod na a pagayatan.

Nagbalin ni Jesus a kona ha Totolay
5 Niyaen, atoy ipeta ko megipu ha bigu a lutak a dumemat nokkan. 

I kayat ko kagiyan, i paghariyan na Dios. Ket bakkan a anghel a hidi i 
pagturayan na Dios ha bigu a lutak aye, 6  nu awan a totolay. Ta kona ha 
nesurat ha Libro na Dios, a

“Apo Dios, apay wade a awan mo pabiyanan i totolay? Apay wade a 
mangina hidi ha nikaw? Ta tolay la hidi.

 7 Ha ballik la a tiyempo, ket pinadibbi mo hidi ngem idagenday a 
anganghel. Ngem dumemat nokkan i tiyempo, ket ipatangkay mo i 
totolay a kona ha hari.

 8 Ta pagturayan mo hidi ha ngamin a pinarsuwa mo,” kon na Libro na 
Dios.

Niyaen, kinagi na Dios a pagturayan na i totolay ha ngamin a 
pinarsuwa na. Isu, madinnang ito a magturay mina i totolay ha ngamin 
a bagbagay. Ngem ha niyaen a tiyempo, awan tam maenta a iturayan 
na totolay i ngamin a bagbagay. 9 Ngem makatandiyan tam a natongpal 
na ito ni Jesus. Ta nagbalin hikuna a tolay. Ket ha ballik a tiyempo, 
nadibbi hikuna ngem i anghel a hidi, penu matay hikuna para ha 
ngamin a totolay na, gipu ha kagbi na Dios ha nikitam. Ket niyaen, 
makatandiyan tam a mepatangkay hikuna. Ket madeyawan hikuna, gipu 
ha pinagpalobus na a matay i baggi na.

10 Mappiya ide a ginimet na Dios. Hikuna i namarsuwa ha ngamin, 
ket hikuna bila i pagserbeyan na ngamin. Ket niyaen, gipu ha ide a 
pinagsagaba ni Jesus, nepaenta na Dios a pulos, awan ha liwat na. Ket 
gipu bila ha pinagsagaba aye ni Jesus, insalakan na i makpal a annak 
na Dios, a inatdinan na hidi ha inaamakan a biyag na a magnanayon. 
11 Hikuna man i nangdalus ha nikitam ha liwaliwat tam. Ket niyaen, isesa 
i Hama na nangdalus ha totolay ken Hama na nadalusan a hidi. Isu i gipu 
na a awan masaniki ni Jesus ha nikitam, nu awan a nagenan na kitam 
a kakabsat na. 12  Kona ha nepugto ha Libro na Dios, a kinagi ni Jesus ha 
Nama na,

“Amang Dios, ipakatandi taka ha kakabsat ko. Ha paggimongan di, 
deyawan taka ha saguppang di.”

13  Isu, makatandiyan tam a tolay bila ni Jesus, a kona ha nikitam. Ta 
atoy bila i kinagi na, a

“Magtalakak ha Dios.” Ket kinagi na bila, “Atoyak ha ihe, ha 
dagende a annak na Dios, a intalak na ha nikan, a daponan ko.”

14 Niyaen, ha nikitam a annak na Dios, tolay kitam, a matay i baggi 
tam. Ta kona dalla hito ha kinatolay. Ket gipu ta kona hito ha annak a 
hidi na Dios, nagbalin ni Jesus a kona ha tolay. Ket neraman hikuna ha 
kinatolay tam. Ginimet na ide, penu matay hikuna para ha nikitam. Ket 
gipu ha katay na, naabak na ni Satanas, a mahagturay ha henan na natay 
a hidi. 15 Kona hito i ginimet ni Jesus penu adyan na i kanteng na totolay 
ha katay, gipu ta katay i kantengan na totolay ha ngamin a pinagbiyag di. 
Ket kona ha natagabu hidi gipu ha kantengan di aye.

16  Niyaen, madinnang dan a bakkan a anganghel i daggapan na, nu 
awan a hikitam a manmanahod. Kona ha nesurat ha Libro na Dios, a 
“Daggapan na i kaputotan a hidi ni Abraham.” 17 Isu, masapul a nagbalin 
hikuna a kona ha nikitam a kakabsat na, penu meraman hikuna ha 

rigrigat tam. Ket nepaenta dan a makagbi ken mapagtalkan hikuna, 
a magpappiya hikuna ha totolay ha pinagserbe na ha Dios, a kona ha 
Katangkayan a Padi. Nagbalin hikuna a kona hito, penu mapakawan i 
liwaliwat tam. 18  Ket niyaen, makadaggap hikuna ha ngamin a masulisog, 
gipu ta hikuna a mismo i nasulisogan ken narigatan.

Naturturay ni Jesus ngem ni Moyses

3  1 Niyaen, kakabsat a naayagan bila na Dios. Gipu ta kona hito, 
nanakaman moy ni Jesus. Hikuna i pinaangay na Dios a magpappiya 

ha nikitam, ket kona ha Katangkayan a Padi ha panahod tam. 2  Inatdinan 
na Dios ha tongpalan na, ket mapagtalkan hikuna na Dios, a kona ha 
ni Moyses. Ha ide a ni Moyses, mapagtalkan bila hikuna na Dios, idi 
inyatad na ha nikuna i tongpalan na, a magturay ha entero a bilay na 
Dios. (I kayat na kagiyan ha “bilay na Dios” i sakop na Dios a Judjudyo.) 
3  Ngem madedeyaw ni Jesus ngem ni Moyses, a kona ha madedeyaw i 
magpataknag ha bilay ngem i mismo a bilay. 4 Siyempre, ha maski nu 
anya a bilay, atoy i naggimet ha iday a bilay. Ngem Dios i naggimet ha 
ngamin a bagbagay. 5 Niyaen, ha ni Moyses, hikuna i mapagtalkan a 
tagabu na Dios, a kona ha mahagdapon ha bilay na Dios. Ket inpakatandi 
na i gimetan na Dios ha kasaguppangan. 6  Ngem ha ni Cristu, bakkan 
a tagabu la na Dios, a kona ha ni Moyses, nu awan a tahod a Annak na 
Dios, a magturay ha bilay na Dios. Ket hikitam man i bilay na Dios, nu 
awan tam pabiyanan i namnama tam ha nikuna, ket nu matured kitam a 
umusoseg ha nikuna.

Iwadan na Espiritu I Magmadi a hidi ha Dios
7 Isu, nanakaman tam mina i kinagi na Espiritu na Dios. Ta nesurat ha 

Libro na Dios,
“Nu matiman moy i kagi na Dios, ha yenan a pamalak,

 8 tahodan moy. Ket awan moy paigatan i nakam moy, a kona idi 
tinumallekod ha Dios i minappo moy a hidi, idi naghen hidi ha 
luglugar a awan ha tolay. Ta sinurbar di i Dios idi.

 9 ‘Surbaran diyak,’ kon na Dios, ‘maski nu naenta di dan i ngamin a 
ginimet ko ha lubuk na uppat a pulo a tawen.’

 10 Isu i gipu na a naginglan ko hidi. Ket kinagi ko, ‘Kankanayon a 
tallekodan diyak. Madiyan di a umuseg ha bobon ko.’

 11 Nagingalak a tahod. Ket insapata ko, a ‘Pulos, awan hidi 
makasaddap ha lugar a insagana ko ha nidi, a pagemmangan di 
mina.’ ” Ide dan i kinagi na Dios megipu ha tinumallekod a hidi ha 
nikuna.

12  Isu niyaen, kakabsat, magingat kam, penu awan ha nikam i maski 
esa a magbalin a madukas, ken sumina ha panahod tam, a tallekodan 

na i tahod a Dios. 13  Ide mina i gimetan moy, penu tumulos a manahod i 
agagum moy, ket penu awan ha nikam ha maallilaw a umuseg ha liwat. 
Masapul a magdinaggap kam ha kada pamalak, hanggan atoy pala i 
gundaway tam a manahod. 14 Ta agum na kitam ni Cristu, nu manahod 
kitam ha nikuna ha matured, hanggan awan dumemat i panungpalan.

15 Nakaman moy manon i kayat na kagiyan ha ide, a
“Nu matiman moy i kagi na Dios, ha niyaen a pamalak, tahodan 

moy. Ket awan moy paigatan i nakam moy, a kona idi 
tinumallekod ha Dios i minappo moy.”

16 Niyaen, heya idenday a nakateman ha kagi na Dios, ken tinumallekod 
ha nikuna? Hidi man i minappo tam a Judyo, a inlapos ni Moyses ha 
nakebaludan di ha Egipto. 17 Ket heya idenday a naginglan na Dios ha lubuk 
na uppat a pulo a tawen? Idenday man a Judjudyo a mahagliwat. Ket pinarusa 
na hidi na Dios, a pinatay na hidi ha luglugar a awan ha tolay. 18 Idi insapata 
na Dios, kinagi na, “Pulos, awan hidi makasaddap ha lugar a insagana ko 
ha nidi, a pagemmangan di mina.” Niyaen, heya i nagkagiyan na nu awan i 
tinumallekod a hidi ha nikuna? 19 Isu, niyaen, makatandiyan tam a awan hidi 
nakasaddap ha lugar a insagana na Dios, gipu ta awan hidi nanahod.

Inkari na Dios i Pagemmangan ha Totolay na

4  1 Niyaen, inkari na Dios ha nikitam, a makasaddap kitam ha 
pagemmangan a insagana na. Isu, magingat kitam mina, amangan 

nu atoy ha nikam i magnakam a linumipas dan i gundaway di a sumadap 
ha iday a pagemmangan na. 2  Ta nabahetaan tam bila i Mappiya a 
Baheta, a kona ha Judjudyo idi. Oni, nateman di ide a Baheta na Dios, 
ngem awan ha nagiwat di. Ta idi nateman di, awan di tinahod.

3  Isu, ha nikitam a manahod, makasaddap kitam ha pagemmangan 
na Dios. Ngem awan makasaddap i awan a hidi a manahod. Ta kona ha 
nesurat ha Libro na Dios, a

“Nagingalak a tahod,” kon na Dios. “Ket insapata ko, a ‘Pulos, awan 
hidi makasaddap ha lugar a insagana ko ha nidi, a pagemmangan 
di mina,’ kon na.”

Oni. Awan hidi nakasaddap, maski insagana na Dios iday a 
pagemmangan di, idi pinangparsuwa na i ngamin a bagbagay.

4 Niyaen, kona ha ide i nesurat ha Libro na Dios megipu ha 
pagemmangan na Dios. Idi lubuk na annam a pamalak, inubos na Dios i 
ngamin a pinarsuwa na. Ket nesurat, a

“Inumemmang i Dios ha nekapitu a pamalak, ta inubbos na dan i 
ngamin a gimetan na.”

5 Ket kinagi na bila na Dios megipu ha pagemmangan na aye, a
“Pulos, awan hidi makasaddap ha lugar a insagana ko ha nidi, a 

pagemmangan di mina,” kon na Dios.

6  Niyaen, makatandiyan tam a awan nakasaddap ha pagemmangan na 
Dios idenday a palungo a nabahetaan ha Mappiya a Baheta na Dios, gipu 
ta awan hidi nanahod. Isu a makatandiyan tam paman a atoy i sabasabali 
a mapalobusan a sumadap. 7 Makatandiyan tam ito, gipu ta inbital na 
Dios i esa pala a tiyempo a gundaway na sumadap a hidi. Ket managenan 
ito ha, “Niyaen a Pamalak.” Nagkagiyan na ito na Dios idi naalay dan a 
nobos i tiyempo na nagtallekod a hidi. Ta pinagkagi na ni Hari Dabid, a 
kinagi na,

“Nu matiman moy i kagi na Dios ha niyaen a pamalak, tahodan 
moy. Ket awan moy paigatan i nakam moy,” kon na Dios megipu 
ha tiyempo a gundaway.

8  Niyaen, makatandiyan tam a bakkan a bayan a Israel i nagkagiyan 
na Dios, a pagemmangan di. Ta idi indilan na hidi ni Joswe, sinumadap 
hidi ha Israel, ngem awan hidi sinumadap ha pagemmangan na Dios. 
Ta inkari manon na Dios a atoy pala i sabali a pagemmangan. 9 Isu, 
gipu ta kona hito, makatandiyan tam a atoy pala i gundaway ha 
totolay na Dios a sumadap ha pagemmangan na. I pagemmangan aye 
i kona ha pinagemmang na Dios, idi inubos na i ngamin a pinarsuwa 
na, ket inumemmang hikuna ha nekapitu a pamalak. 10 Ta maski nu 
heya a makasaddap ha paghariyan na Dios, makiemmang hikuna ha 
Dios. Ket umemmang hikuna ha bukod na a paggimi‑gimet, a kona ha 
pinagemmang na Dios ha ngamin a pinarsuwa na. 11 Isu, magagit kitam 
mina a umusoseg ha Dios, penu makipagemmang kitam ha Dios a tahod. 
Ket awan mina ha maski esa ha nikitam a tumallekod ha Dios. Awan 
mina ha magmadi ha pagemmangan na Dios ken awan makasaddap, a 
kona ha minappo tam idi.

12  Masapul a manahod kitam ha kagi na Dios, gipu ta ha ngamin a 
kakkagi na ket kona ha sibibiyag, gipu ta mannakabalin hikuna. Mekalan 
i kagi na ha ispada a duwa i tadam na, ta meyasak i kagi na Dios ha 
kadisaladan na nakam na tolay. Ket natadtadam pala, gipu ta measak ito 
a maenta na i ngamin a nakam ken panggep ken kasorhan na tolay, ket 
nu anya i nakaman na Dios. 13  Awan ha mepamen ha Dios. Maenta na i 
ngamin a pinagbiyag tam. Ket masapul a sumaguppang kitam nokkan, a 
tumabbeg ha nikuna ha pinaggimet tam.

Ni Jesus i Katangkayan a Padi
14 Isu, paigatan tam mina i panahod tam ha ni Jesus. Ta atoy dan 

hikuna a Annak na Dios. Ket inumangay hikuna ha henan na Dios a 
kona ha Katangkayan a Padi, a magpappiya ha nikitam ha Apo Dios. 
15 Ket makagbi ide a Katangkayan a Padi, ta makatandiyan na i ngamin 
a kinakapoy tam. Ket naattaman na i ngamin a sulisog a mapadas na 
totolay. Ngem awan hikuna nagliwat. 16  Isu, gipu ha ni Jesus, awan kitam 

masaniki a bumikan ha Dios. Ta kayat na kitam a kagbiyan. Nu agedan 
tam hikuna, kagbiyan na kitam, a daggapan na kitam ha tiyempo a 
pinnakasapul tam.

5  1 Niyaen, ha maski nu heya a katangkayan a padi na Judjudyo, 
napili hikuna a nagipu ha kailiyan na. Ket patarabaho di hikuna a 

magpappiya para ha kailiyan na a hidi, a magserbe hikuna ha Dios para 
ha nidi. Isagana na i pangidatton di ken pangiwagah di ha Dios gipu 
ha liwaliwat di. 2  Maanus hikuna, ta tolay bila hikuna a makapoy ken 
makaliwat. Isu, maanus hikuna ha nidi a awan makatandi nu anya mina 
i gimetan di. 3  Ket gipu ta makaliwat bila hikuna, masapul a mangiwagah 
hikuna. Ket awan la a gipu ha liwaliwat na kailiyan na, nu awan a gipu 
bila ha bukod na a liwat.

4 Niyaen, ha ide a tarabaho na katangkayan a padi, awan ha makabalin 
a mangpili ha baggi na a magbalin a katangkayan a padi. I Dios la i 
makabalin a magpili, a kona idi pinangpili na ha ni Aron. 5 Ket kona bila 
hito ha ni Cristu. Awan hikuna nagpatangkay ha baggi na a magbalin a 
Katangkayan a Padi, nu awan a Apo Dios a mismo i nagpili ha nikuna. Ta 
kinagi na Dios, a

“Hikaw i Anak ko. Niyaen, ipeta ko a hikan i Hama mo,” kon na Dios 
ha ni Jesus.

6  Ket kinagi na bila,
“Hikaw i padi a mahagpapiya ha magnanayon, a kona ha kinapadi 

ni Melkisedek.”
7 Niyaen, madinnang dan a nekusto ni Jesus a magbalin a 

mahagpappiya. Ta idi naghen hikuna ha lutak aye, narigatan hikuna. 
Ket permi i kararag na, a nagsanget ken nagdulaw ha Dios, a awan 
mina hikuna mesina ha Dios gipu ha katay na. Ket tahod a tiniman na 
hikuna na Dios, gipu ha pinaguseg na ha Dios. 8  Maski nu hikuna i Annak 
na Dios, masapul a napadas na i pinaguseg ha Dios gipu ha rigrigat 
a naattaman na. 9 Ket idi tinongpal na i ngamin a bobon na Dios, ket 
nepaenta a awan ha pagkurangan na, nagbalin hikuna a pakesalakanan a 
magnanayon na ngamin a umusoseg ha nikuna. 10 Ket nanagenan hikuna 
na Dios ha Katangkayan a Padi, a kona ha kinapadi ni Melkisedek.

Awan Tam Pabiyanan i Panahod Tam
11 Atoy pala i makpal a mepeta mi megipu ha dende a bagay. Ngem 

awan a malaka a mepakatandi ha nikam, gipu ta marigat kam a 
makatandi. 12  Naalay kam dan a manahod ha ni Jesus! Apay a masapul 
moy pala a matolduwan ha madibbew a pagitoldu na Dios? Malaing kam 
mina niyaen a mangitoldu ha agagum moy! Ngem kona kam ha annak 
a magsuso pala, ta awan moy kaya a magkan ha kanan. 13  Nu magbiyag 
kitam a kona ha annak a magsuso pala, awan kitam ha pagkatandi 

ha mappiya a ugali onu madukas. 14 Ngem kona ha dinumakkal dan i 
pagkatandi tam, nu melasin tam i mappiya ken madukas. Ket kona ha 
natuldowan i baggi tam a makalisi ha madukas, gipu ha pagkatandi 
tam ha Kagi na Dios. I Kagi na Dios aye i kona ha masinggat a kanan ha 
makelasin a hidi.

6  1 Niyaen, gipu ta naalay dan a manahod kitam ha ni Cristu, 
palobusan tam mina i Dios a mangitoldu ha madisalad a kagi na. 

Madi nu kanayon kitam sumoli ha alegid a pagitoldu a nakatandiyan 
tam dan. Halimbawa: Awan manon masapul a adalan tam i pagbabawi 
ha liwaliwat a pakakatay na totolay, ta nagbabawi kitam dan. Ket awan 
manon masapul a adalan tam nu panyan mina i panahod tam ha Dios, 
ta manahod kitam dan. 2  Awan tam masapul i pagitoldu megipu ha 
binyag ken paggiwat tam ha Espiritu na Dios, onu pagitupo ha kamat ha 
agagum tam penu magiwat di i Espiritu na Dios. Ket awan tam masapul 
i pagitoldu megipu ha pinagbiyag manon na natay a hidi, onu pagitoldu 
megipu ha parusa na Dios a awan ha kahad na. 3  Oni! Palobusan tam i 
Dios a mangitoldu ha madisalad a kagi na. Ta Apo Dios man i magpabalin 
ha nikitam a makatandi, nu maenta na a kayat tam tumulos.

4 Isu, awan ha serserbe nu kanayon tam ipenduwa i alegid a pagitoldu. 
Ta nu tahod a makatandi i esa a tolay ha Mappiya a Baheta na Dios, 
ken napadas na i mappiya a iyatad na Dios, ken naatdinan hikuna ha 
Espiritu na Dios, ngem madiyan na paman a manahod, awan manon 
hikuna mapagbabawi, a kona ha pinagbabawi na idi palungo. 5 Nu 
makatandiyan na i kinappiya na pagitoldu na Dios, ken makatandiyan 
na bila i pinnakabalin na Dios a dumemat nokkan a maghari, 6  ngem 
nu tallekodan na ito, awan hikuna makababawi ha penduwa, a kona 
idi palungo a pinagbabawi na. Ta tallekodan na ni Jesus. Ket gipu ha 
pinagtallekod na aye, ahegan na i nangpelansa a hidi ha Annak na Dios 
ha kudos. Pasanikiyan na ni Jesus ha saguppang na makpal a tolay, a 
tallekodan na hikuna ha saguppang di.

7 Halimbawa: ha nikitam a totolay, kona ha talon kitam. Ket kanayon 
a maudenan ide a talon, a kagbiyan na ito na Dios. Niyaen, tumubo 
mina i mappiya i ngamin a nemula ha ide a talon. Ket mangina ito ha 
makintalon. 8  Ngem awan serserbe ha talon, nu pagtubuwan na i seset 
ken root. Ha talon a kona hito, tutudan na la na makintalon. Ket kona 
bila hito, a parusaan na Dios i madukas a totolay.

9 Ngem niyaen, kakabsat, maski nu kona hito i kakkagi mi aye, katandi 
mi dan a bakkan i kasasaad moy. Ta atoy dan ha nikam i pagtiplad a 
mesalakan kam a tahod. 10 Ta nalinteg i Dios. Awan na pabiyanan i 
paggimi‑gimet moy ken ngamin a pinagayat moy ha nikuna. Mepaenta i 
ayat moy gipu ha ngamin a pagdaggap a inpaangay moy ha kakabsat tam 
a manahod. Ket maski niyaen, itulos moy a daggapan hidi. 11 Ide i kayat 

 491 Hebreo 5,6

The New Testament in Agta, Dupaninan of the Philippines; 1st ed. 2002; © Wycliffe Bible Translators, Inc.



mi ha kada esa ha nikam, a dagdagan moy i magagit a panahod, hanggan 
matungpal i ngamin a tahokan moy. 12  Isu, awan kam mina masegkat, 
nu awan a ahegan moy i mapigsa a manmanahod a magattam hanggan 
magiwat di i inkari na Dios.

I Kari ken Sapata na Dios
13  Ta sigurado i kari na Dios ha nikitam. Halimbawa: Nanakaman tam 

mina ni Abraham, a esa a nagkariyan na Dios. Idi inkari na Dios ha ni 
Abraham, insapata na a tungpalan i kari na. Ngem gipu ta awan ha sabali 
a mas matangkay ngem ha baggi na a mismo, insapata na i bukod na a 
nagen. 14 Kinagi na Dios, “Ikari ko a atdinan taka ha kadakkalan a sagut, 
ket pakakpalan ko i kaputotan mo.” 15 Ket nagiwat ni Abraham i inkari na 
Dios, gipu ta nagtahotahok hikuna a siaanus.

16  Niyaen, nu magsapata i esa a tolay, usaran na i nagen na Dios, ta mas 
matangkay i Dios ngem ha nagsapata heya. Ket ha makatiman a hidi, 
tahodan di a tungpalan na i kari na.

17 Ket kona bila hito ha Dios idi insapata na. Insapata na idi, penu 
manahod i nagkariyan na a hidi a awan na babawiyan i kari na. 18  Isu, 
makatandiyan tam a tungpalan na Dios i tahokan tam gipu ha duwa a 
bagay: gipu ha kari na, ken gipu ha sapata na. Niyaen, awan a mabalin 
a magsileng i Dios. Isu, ha nikitam a nagkamang ha nikuna, mapapigsa i 
namnama tam ha inkari na. 19 Atoy ha nikitam ide a namnama a kona ha 
pangegkaman ha nakam tam. Oni. Tahod ken sigurado ide a namnama 
tam. Ket gipu ta kona hito i namnama tam aye, mabalin a bumikan 
kitam ha Apo Dios. 20 Ta nagpalungo dan ni Jesus ha henan na Dios, penu 
magpappiya ha nikitam. Ket atoy pala hikuna ha Dios, a nagbalin hikuna 
a Katangkayan a Padi a magnanayon, a kona ha kinapadi ni Melkisedek.

I Kinapadi ni Melkisedek

7  1-2  Niyaen, ha ide a Melkisedek, hikuna i hari ha bayan a Salem. 
Ken padi bila hikuna na Dios a Mannakabalin‑ngamin. I kayat 

na kagiyan na nagen na a “Hari na Kinalinteg.” I kayat na kagiyan na 
Salem a bayan na, i “Kinatalna.” Isu, managenan bila hikuna a “Hari 
na Kinatalna.” Niyaen, idi naggipu ni Abraham ha nangabakkan na 
ha sabali a harhari, sinalpak na hikuna ni Melkisedek. Ket nangitupo 
ni Melkisedek ha kamat na ha ni Abraham, a inkararagan na. Ket ha 
ni Abraham, inyatad na ha ni Melkisedek i ikasangapulo na ngamin a 
sinamsam na ha kasenti na a hidi. 3  Ha ide a Melkisedek, magisesa la 
hikuna. Awan ha nesurat megipu ha hama na ken hena na, onu minappo 
na. Ket awan bila ha nesurat megipu ha pinnakeenak na, onu katay na. 
Magisesa i kinapadi na, a kona ha kinapadi na Annak na Dios, a awan ha 
kobos na.

4 Isu, makatandiyan tam a matangkay ni Melkisedek aye. Ta inatdinan 
na hikuna ni minappo tam a Abraham ha ikasangapulo na ngamin a 
nasamsam na ha kaskasenti na. 5  Niyaen, nesurat ha Linteg na Dios a 
maatdinan mina i papadi a kaputotan ni Lebi ha ikasangapulo a maggipu 
ha kakalan di a Judyo, maski nu magkalan la hidi, a kaputotan bila hidi 
ni Abraham. 6  Isu, maenta tam i kinatangkay ni Melkisedek, gipu ta 
inatdinan na hikuna ni Abraham ha ikasangapulo na kukuwa na, maski 
nu bakkan hikuna a kaputotan ni Lebi. Ket ide bila, a inkararagan ni 
Melkisedek ni Abraham, maski nu ni Abraham i nagkariyan na Dios. 7 Ket 
awan a pagduwaduwaan a mas matangkay i mangitupo a magkararag 
ngem i mekararagan.

8  Ket ide bila: Ha dagenday a sabali a papadi a naatdinan ha 
ikasangapulo, nesurat ha Libro na Dios a natay hidi. Ngem ha ni 
Melkisedek, i nesurat la ha Libro na Dios a magbiyag hikuna, ket kona 
ha magbiyag pala. 9-10 Ha ide a kinapadi di Lebi, tahod a naatdinan hidi 
ha ikasangapulo. Ngem nebilang a nangiyatad bila hidi ha ikasangapulo 
ha ide a kinapadi ni Melkisedek. Ta maski nu awan pala neenak ni Lebi, 
nebilang a atoy dan hikuna ha baggi ni Abraham, a minappo na, idi 
nagsinalpak ni Abraham ken ni Melkisedek. Isu, makatandiyan tam a 
mas matangkay i kinapadi ni Melkisedek.

Nasuletan i Alegid a Tulag Ket Nasuletan bila i Alegid a Kinapadi
11 Inyatad na Dios i Linteg na gipu ha kinapadi ni Lebi. Ngem kulang 

i pinnakabalin di ha kinapadi ni Lebi. Awan di kaya a palintegan i 
Judyo a hidi, ta awan di natongpal i Linteg na Dios. Isu i gipu na a 
pinaangay na Dios i sabali a padi a pagpiyaan tam. Ket sabali i kinapadi 
na ken kinapadi ni Aron, a minappo ni Lebi. I kinapadi na aye i kona 
ha kinapadi ni Melkisedek. 12  Niyaen, nu masulitan i kinapadi, masapul 
bila a masulitan i linteg. 13-14 I Happo tam a ni Jesus i kasulet a kinapadi. 
Ket sabali i minappo ni Cristu ken kaputotan a kinapadi ni Lebi. 
Makatandiyan tam a neenak hikuna ha kaputotan ni Juda. Ket awan ha 
maski esa ha kaputotan ni Juda a nagserbe ha kinapadi. Awan ha nepeta 
ni Moyses megipu ha kaputotan ni Juda, idi nagkagiyan na i kinapadi.

15  Isu, madinnang dan a nasuletan i alegid a linteg. Ta atoy dan i sabali 
a padi, ket kona ha ni Melkisedek. 16  Nagbalin ni Jesus a mahagpappiya 
gipu ha pinnakabalin na biyag na a awan ha kahad na. Ket bakkan a gipu 
ha pinakeenak na, a kona ha linteg di ha kinapadi di Lebi, a masapul 
kan a neenak hidi ha kaputotan ni Lebi. 17 Nesurat ha Libro na Dios, a 
“Hikaw i padi a mahagpappiya ha magnanayon, a kona ha kinapadi ni 
Melkisedek.” 18  Isu, makatandiyan tam a nasuletan dan i alegid a linteg, 
ta awan ha pinnakabalin na a magpakawan ha liwaliwat na totolay. 19 Ta 
awan ha tolay a makatongpal ha Linteg ni Moyses, a mebilang mina hidi 

a malinteg. Ngem niyaen, mas mappiya i namnamaan tam a inyatad na 
Dios ha nikitam. Ta gipu ha ni Jesu‑Cristu aye, makabikan kitam dan ha 
Dios.

20 Ket atoy bila ide a pangpatahod na ha nikitam. Atoy bila i sapata 
na Dios. Awan na insapata idi nagpadi idagenday a sabasabali. 21 Ngem 
nagbalin a mahagpappiya ni Jesus gipu ha sapata na Dios idi kinagi na, a

“Magsapata ak, ket awan a magbabawi i nakam ko. Hikaw i padi a 
mahagpapiya ha magnanayon,” kon na Dios.

22  Isu, gipu ha ide a sapata na Dios, nagbalin ni Jesus a mangpatalged 
ha mas mappiya a tulag, onu kari na Dios, kon ko mina.

23  Ide bila i kasabaliyan na bigu a kari na Dios ken alegid a tulag. Ha 
iday a alegid a tulag, makpal i padi a hidi. Ta nu matay i esa, masapul di 
i kasulet na. 24 Ngem isesa ni Jesus a magbiyag ha magnanayon. Awan ha 
kasulet na, a magpappiya ha Dios para ha totolay. 25  Isu i gipu na a awan 
ha pagkurangan na pinangisalakan na ha ngamin a bumikan ha Dios 
gipu ha nikuna. Ta magnanayon hikuna a mahagpappiya ha Dios para ha 
nidi.

26  Isu, ide i Katangkayan a Padi a kasapulan tam. Ta pasig la nadiosan. 
Ket awan ha pagkurangan na. Awan hikuna ha liwat. Awan hikuna ha 
madukas a kinatolay, a kona ha ngamin a sabali a totolay. Ket inumangay 
dan hikuna ha langit, a hikuna i matangkay ha ngamin. 27 Sabali hikuna 
ken ngamin a katangkayan a padi. Awan na masapul a mangiwagah ha 
kada pamalak. Ha sabali a hidi, iwagah di para ha bukod di a liwat ha 
palungo. Ket kobosan na, iwagah di bila para ha liwaliwat na agagum 
di. Ngem ha ni Jesus, naminsan la, ket inyatad na i esa a wagah, a 
binayadan na i liwaliwat na totolay. I nangiwagah na i baggi na a mismo, 
idi natay hikuna ha kudos. 28  Ha sabali a hidi a nagbalin a padi gipu 
ha Linteg ni Moyses, makaliwat hidi. Ngem sinuletan na Dios iday a 
Linteg ken kinapadi di ha kinapadi na Annak na, a mahagpappiya ha 
magnanayon, a awan ha liwat na. Ket pinatalged na Dios i bigu a kari na 
aye gipu ha sapata na.

8  1 Ide dan i kayat mi a kagiyan: Atoy dan i Mahagpappiya ha nikitam, 
a kona ha Katangkayan a Padi. Ket maghari hikuna ha henan na 

Dios. 2  I pagserbeyan na Padi aye i Paghenan na Dios. Bakkan a pagbilay 
a pinataknag na totolay, nu awan i tahod a paghenan na a ginimet na 
Dios.

3  Niyaen, ha tarabaho na ngamin a katangkayan a padi, masapul 
di a mangiwagah ken mangidatton ha Dios. Ket kona bila hito ha 
Katangkayan a Padi tam; masapul na bila i pangiwagah. 4 Ngem idi hen 
hikuna ha lutak aye, awan a mabalin a magpadi ni Jesus. Ta atoy dan i 
sabali a kinapadi ha lutak. Ket nangiwagah hidi, ayun ha alegid a Linteg 
ni Moyses. 5 I tarabaho di ha ide a lutak i pangaregan la na atoy ha langit. 

Ket pangaregan bila i ginimet ni Moyses. Idi pinataknag na i tolda a 
paghenan na Dios, kinagi na Dios, “Ahegan mo i inpaenta ko ha nikaw, 
idi naghen ka ha parabin.”

6  Isu, niyaen, madinnang dan a neyatad ha ni Jesus i mas mangina 
a tarabaho ngem i tarabaho na padi a hidi. Ket kona ha bigu a tulag a 
tongpalan na para ha totolay ken Dios. Mas mangina ito ngem i alegid a 
tulag. Ta pinatalged na ito na Dios gipu ha kari na. 7 Nu awan a kurang i 
alegid a tulag, awan a masapul i bigu. 8  Ngem ha pagibilang na Dios, atoy 
i pagkurangan na totolay a inatdinan na ha alegid a tulag. Isu i gipu na a 
kinagi na,

“Dumemat nokkan i tiyempo, ket tongpalan ko i bigu a tulag para 
ha kaputotan ni Israel.

 9 Bakkan a kona ha alegid a pinnakitulag ko ha minappo di, idi 
inlapos ko hidi ha nakebaludan di ha Egipto. Ta awan di inuseg 
iday a tulag. Isu, pinabiyan ko hidi,” kon na Dios.

 10 “Niyaen, ide dan i bigu a tulag a tongpalan ko ha kaputotan ni 
Israel. Ha tiyempo a dumemat, panakaman ko hidi ha kagi ko, 
a kona nu isurat ko i linteg ko ha nakam di. Igimetan ko hidi ha 
ngamin a tahokan di ha Happo di a Dios. Ket sakopan ko hidi a 
bukod ko a kukuwa.

 11 Awan a masapul a magtinoldu hidi, onu ipeta di, ‘Katandi mo mina 
ni Apo.’ Ta katandi diyak ngamin. Maski i madibbi a hidi hanggan 
ha matangkay.

 12 Tahod a pakawanan ko i madukas a ginimet di. Ket awan ko 
nakaman i liwaliwat di,” kon na Dios.

13  Niyaen, gipu ta nagkagiyan na Dios i bigu a tulag, makatandiyan 
tam a alegid dan i nekaesa a tulag. Ket ha maski nu anya a alegid unay, 
linompas dan i pagserbe na.

I Pangaregan ha Lutak megipu ha Nelangitan a Pagdeydeyaw

9  1 Ha iday a alegid a tulag, atoy i linteg a megipu ha pagdeyaw, ket 
atoy bila i pinataknag na totolay a pagdeyawan di. 2  Pinataknag 

di i duwa a tolda. I dakdakkal i nanagenan ha “Nadiosan a Lugar.” Ket 
atoy hito i silaw, lamesaan, ken tinapay a nedatton ha Dios. 3  Ha disalad 
na dakkal a tolda, atoy i nekaduwa a tolda, a nanagenan ha, “Kuwarto 
na Dios.” 4 Atoy hito i pagpasaroban a balitok, ken lakasa a henan na 
tulag. Nabalitokan bila ito. Ket atoy ha disalad na i balitok a banga a 
nakeasakan na “mana,” onu kanan a naggipu ha langit. Ket atoy bila i 
sarukod ni Aron a nagdon idi, ken idenday a duwa a bitu a nakesuratan 
na Dios ha esapulo a bobon na. 5 Ha dibbew na lakasa, nakataknag 
i duwa a ladawan na anghel. Hidi man i pagtiplad a atoy hito i Apo 
Dios. Nataklaban na pakpak di i pagidattonan na padi ha digi na baka 

a pangiwagah di, a mapakawan mina i liwaliwat di. Ide la i ipeta ko 
niyaen. Ta awan a mabalin a ipakatandi ko i ngamin megipu ha dende a 
bagbagay ha ihe a surat.

6  Kona hito i pinakaurnos na denday a aruwatan. Ket kada pamalak 
sumasaddap i padi a hidi ha daddakkal a tolda, a tongpalan di i makidios 
a tarabaho di. 7 Ngem esa la i makasaddap ha Kuwarto na Dios, ket 
hikuna i Katangkayan a Padi. Maminsan la ha makatawen i makasaddap 
ha ide a lugar. Ket itugan na i digi a pangiwagah na ha Dios, gipu ha 
baggi na a makaliwat ken liwaliwat na ngamin a tolay.

8  Kona hito i tarabaho na padi, ayun ha alegid a tulag. Ket gipu ha ide, 
ipadinnang na Espiritu na Dios a awan pala ha makadiretso a bumikan 
ha Dios. Ta atoy pala i tolda a pagsalen. 9 Ket ito i pangaregan, penu 
makatandiyan tam a awan ha kaddat ha pangidatton ken pangiwagah 
tam. Awan di madalusan i nakam na mangiwagah heya. 10 Ta para 
ha makidios la a hidi idenday a linteg megipu ha maneg a kanan ken 
paginom di, ken kappal a gimetan di a pangdalus ha baggi di. Para ha 
baggi la idenday. Awan di madalusan i nakam na tolay. Ket suletan na 
Dios idenday a linteg ha kaddemat na bigu a tulag, onu kari na.

11 Niyaen, dinumemat dan ni Cristu, ket atoy dan i bigu a kari na Dios. 
Niyaen, awan tam masapul i padi a mahagpappiya para ha nikitam ha 
tolda. Ta atoy dan ni Cristu, a pagpiyaan tam. Sinumadap dan hikuna ha 
tahod a henan na Dios. Ket mas mappiya ito ngem i tolda a pataknagan 
na totolay. I nagsaddapan ni Cristu i tahod a henan na Dios ha langit. 
12  Idi sinumadap hikuna hito, bakkan a digi na hayup i intugan na, nu 
awan i digi na a mismo. Naminsan la a indatton ni Cristu i digi na ha 
henan na Dios. Ito i pangisalakan na ha nikitam ha magnanayon.

13  Niyaen, ayun ha alegid a tulag, wahsikan na padi i totolay ha 
digi na kalding ken baka, ken dipog na natutod a baka. Ket ginimet 
na ito a pangadya ha liwat na baggi di, penu mabalin manon hidi a 
makipagkapilya. 14 Ngem anya wade? Nu maadya na digi na hayup 
ken dipog na baka i liwat ha baggi na totolay, penu makabikan hidi 
ha kapilya, anya dod ha digi ni Cristu? Mas mapigsa gamen! Gipu ha 
kinapigsa na Espiritu na a magnanayon, inwagah na ha Dios i baggi 
na a awan ha kurang na. Ket madalusan na digi na i nakam tam, penu 
makabikan kitam ha Apo Dios. Ket nu kona hito, awan tam usigan i 
alegid a kinatolay tam, a awan magserbe ha Dios, nu awan tam serbeyan 
i Dios ha tahod.

15 Isu a mangtongpal ni Cristu ha bigu a kari na Dios, penu magiwat na 
ngamin a pinili na Dios i biyag a inkari na a awan ha kahad na. Niyaen, 
meyatad na ito na Dios, gipu ta natay ni Cristu. Gipu ha katay na, sinaka 
ni Cristu i totolay ha liwaliwat di ha alegid a tulag, ket maalap di i inkari 
na Dios.

16-17 Niyaen, atoy i gimetan na totolay ket kona ha pangaregan a masapul 
ni Cristu a matay ha palungo a magiwat tam i iyatad na Dios. Halimbawa: 
nu atoy i hama a kayat na a patawidan i annak na a hidi ha kukuwa na, 
awan di magiwat i kukuwa na hama di nu awan matay i hama di heya. 
Isu, masapul a napatahod a natay i hama di ha palungo na paggiwat di ha 
kukuwa na. 18 Ket kona bila hito ha palungo a tulag a gimetan na Dios. Ta 
masapul di i digi a pagtiplad na katay a nangtongpal ha tulag heya. 19 Kona 
he i ginimet ni Moyses. Ket ha palungo, binasa na i ngamin a bobon na Dios 
a nesurat ha Linteg. Kobosan na, inalap na i digi na urbon a baka, a nelaok 
ha dinom, ket inalap na bila i kayo a hisopo a nebadbadan ha madideg a buk 
na karnero. Insawsaw na ito ha dinom ken digi, ket winahasikan na i Libro 
na Linteg ken tolay a hidi. 20 Ket kinagi na, “Ide i digi a pagtiplad na tulag 
a inbon na Dios ha nikitam.” 21 Ket winahasikan na bila i tolda a hidi ken 
ngamin a aruwatan a mausar ha pinagdeydeyaw di. 22  Oni, ha pinaguseg di 
ha Linteg, makpal i madalusan di gipu ha digi. Nu awan ha digi, awan bila 
ha madalusan. Ket i pangdalus la ha liwat na tolay i digi a newagah ha Dios.

Newagah I Digi ni Cristu
23  Isu, ha pagdeydeyaw na Judjudyo, atoy ha aruwatan di i pangaregan 

na tahod a nelangitan. Ket ha pinagdeyaw di, masapul di a mangdalus ha 
aruwatan di gipu ha digi na hayup. Ngem ha langit, bakkan a pangaregan 
i madalusan, nu awan a tahod a bagbagay a nelangitan. Isu, i kasapulan 
ha langit i tahod a mangadya ha liwat. Ket mas mangina ito ngem digi 
na hayhayup. 24 Isu, i inwagah ni Cristu i digi na a mismo. Ta bakkan 
a sinang‑paghenan na Dios i nagsaddapan na, a kona ha pinataknag 
na totolay. Sinumaddap ni Cristu ha tahod a henan na Dios. Ket atoy 
hikuna hito ha niyaen, a magpappiya para ha nikitam ha Apo Dios. 25 Ha 
katangkayan a padi na Judjudyo, sumadap hikuna ha “Kuwarto na Dios” 
ha kada tawen. Ket itugan na i digi na hayup. Ngem bakkan ha ni Cristu. 
Ta awan a namin‑makpal a sinumadap ni Cristu, a mangiwagah mina ha 
baggi na. 26  Ta nu kona hay, masapul a matay hikuna ha makpal a beses, 
nangrugi idi pinnakaparsuwa na lutak. Ngem ha kinatahod na, tinongpal 
na i tiyempo a nebital na Dios, ket nagpaenta hikuna ha yenan a tiyempo 
tam, a dilokod a tiyempo. Naminsan la a inumangay hikuna, penu adyan 
na i liwaliwat na totolay, gipu ha pinangiwagah na ha mismo a baggi na. 
27 Ha ngamin a totolay, matay hidi ha maminsan. Kobosan na, hukoman 
na hidi na Dios. 28  Ket kona bila hito ha ni Cristu. Naminsan la a newagah 
ni Cristu a mangadya ha liwaliwat na kakpalan a tolay. Ket magpaenta 
hikuna nokkan ha penduwa. Ngem bakkan a gipu ha liwat, nu awan penu 
alapan na i ngamin a magtahotahok ha nikuna, a isalakan na hidi.

10  1 Niyaen, ha Alegid a Tulag, awan mehusto i pagahegan na 
megipu ha ngamin a mappiya a dumemat ha pagdemat ni 

Cristu. Awan a naan‑anay iday a Tulag. Ta kada tawen a medatton 
i pangiwagah di. Ket awan ha kabaelan na Tulag aye a pagpiyaan i 
totolay, a makabikan mina hidi ha Dios gipu ha pangiwagah di. 2  Ta nu 
tahod a madalusan i liwat na mangiwagah a hidi, awan di mina itulos 
a mangiwagah, ket awan di itulos a nanakaman i liwaliwat di heya. 
Ta nadalus dan mina i nakam di. 3  Ngem ha kinatahod na, itulos di a 
mangiwagah ha kada tawen. Ket ide i pakanakaman di a kelliwat pala 
hidi. 4 Ta awan ha kabaelan na digi na baka ken kalding a mangadya ha 
liwat. 5 Isu i gipu na a idi dandani a magbalin ni Cristu a tolay, kinagi na 
ha Nama na a Dios,

“Bakkan a digi na hayhayop ken pangidaton i pakatalakan mo, nu 
awan i baggi ko aye, a tinennonanak mo ha baggi na tolay.

 6 Ket awan ka matalak ha dagenday a wagah a tutudan di ha 
saguppang mo, a mangadya mina ha liwaliwat di.

 7 Isu a ipeta ko ha nikaw, ‘O hama ko a Dios, atoyak a manggimet ha 
pagayatan mo. Kona hito i nesurat megipu ha nikan ha Libro na 
Dios,’ ” kon ni Cristu.

8  Niyaen, i palungo a kinagi ni Cristu, ket “Bakkan a digi na hayhayup 
ken pangidatton i pakatalakan mo. Ket awan ka matalak ha wagah a 
tutudan di, a mangadya mina ha liwaliwat di.” Ket kinagi na ito, maski 
nu iwagah di idagento gipu ha Linteg na Dios. 9 Sana, kinagi bila, “O 
hama ko a Dios, atoyak a manggimet ha pagayatan mo.” Isu, gipu ha ide, 
makatandiyan tam a sinuletan na Dios i alegid a tulag a pagiwagahan di. 
I kasulet na i pinnakewagah ni Cristu ha kudos. 10 Ket gipu ta ginimet ni 
Jesu‑Cristu i pagayatan na Dios, nebilang kitam a nadalusan ha ngamin 
a liwaliwat tam, gipu ha naminsan a pinangiwagah na ha baggi na a 
mismo.

11 Ha alegid a tulag, kada pamalak a magserbe i papadi na Judyo a 
hidi. Ket makpal a beses a penduwan di i ngamin a pagiwagah di. Ngem 
pulos, a awan ha kabaelan na dagenday a wagah a mangadya ha liwat. 
12  Ngem bakkan ha ni Cristu. Ta isesa la i inwagah na para ha liwaliwat 
na totolay. Ket kuston ito ha magnanayon. Kobosan na, inumangay 
hikuna a maghari ha henan na Dios. 13  Ket maguray hikuna hito, hanggan 
magparentumeng ha saguppang na i ngamin a kaskasenti na. 14 Isu, gipu 
ha isesa a wagah, pinagbalin ni Cristu a naananay ha magnanayon i 
ngamin a totolay a nebukod a magserbe ha Dios.

15 Ket atoy bila i Espiritu na Dios a magpatahod ha ide. Ta kinagi na,
 16 “Ide i tulag a pakitulagan ko ha totolay ko,” kon na Dios. “Iyasak 

ko i linteg ko ha puso di, ket isurat ko i kakkagi ko ha nakam di, 
penu awan di maleptanan.”

 17 Sana, kinagi bila, “Pakawanan ko hidi ha liwaliwat di ken madukas 
a gimet di. Ket awan ko manon nakaman,” kon na Dios.

18  Isu, nu napakawan dan idagento, awan manon a masapul i wagah a 
mangadya ha liwat.

Makabikan Kitam Dan Ha Dios
19 Isu, kakabsat, matured i nakam tam a makabikan ha Dios ha henan 

na gipu ha katay ni Jesus. 20 Inlukatan na kitam ha bigu ken nabiyag a 
dilan ha napisad a kurtina a pagsalen. I kayat na kagiyan, i baggi na a 
minatay. Ta mekalan ito a kona ha dakkal a hamet ha Templo na Dios, a 
nagsalen ha totolay idi. Ngem napisad ito, idi natay ni Jesus.

21 Niyaen, ni Jesus i Katangkayan a Padi a mahagpappiya para ha 
nikitam ha Dios. 22  Isu, bumikan kitam dod ha Dios. Ket tahod mina 
i panahod tam, a awan mina ha duwaduwa. Ta nadalus dan i nakam 
tam gipu ha digi ni Jesus, a katandi tam a awan kitam ha liwat. Ket 
nadalus bila i baggi tam gipu ha Espiritu na Dios, a kona ha nabinyagan 
kitam ha dinom na Dios a mangdalus a tahod. 23  Perpermi mina i 
pinagpakatandi tam ha namnamaan tam, a awan tam ito tallekodan, 
gipu ta mapagtalkan i Dios a mangtongpal ha kari na. 24 Nanakaman 
tam nu panyan na pinagdinaggap tam ha pinagayat ken pinaggimet ha 
mappiya. 25 Awan tam pabiyanan i pinaggimong tam, a kona ha ugali na 
sabasabali, nu awan a magpisan kitam a makipaggimong. Papigsaan tam 
i panahod na agagum tam. Nangruna ta katandiyan tam a dandani dan a 
dumemat i pamalak a Pagsoli na Happo tam.

26  Ta awan ha sabali a wagah a makaadya ha liwaliwat. Nu atoy i 
makatandi ha kinatahod megipu ha ni Cristu, ngem tallekodan na 
ken kaykayat na a tumulos ha liwaliwat na, awan manon ha sabali a 
pagiwagah para ha iday a tolay. 27 I atoy la ha nikuna i kakantengan a 
paghukom na Dios, ken dakkal a gangatan, a mangtutod ha kaskasenti 
na Dios. 28  Maski ha alegid a tulag, mapapatay i maski nu heya a 
mangsalungasing ha Linteg ni Moyses, basta nu patalgedan na duwa 
onu tallu a saksi a hikuna ket nakaliwat. 29 Niyaen, anya dod ha tolay 
a magmadi ha Annak na Dios? Anya nu ipeta na a awan ha serbe ha 
digi a nangtongpal ha kari na Dios ken nangdalus ha nikuna? Anya nu 
pasanikiyan na i Espiritu na Dios a nangagbi ha nikuna? Anyan i parusa 
ha magkona hay a tolay! 30 Ta katandiyan tam a kinagi na Dios, a “Hikan 
i mangibilas. Hikan i magparusa,” kon na Dios. Ket kinagi na bila, 
“Hukoman na Dios i totolay na.” 31 Kakantengan a tahod i paghukom na 
Dios ha totolay a magmadi ha nikuna.

Awan Tam Tallekodan I Panahod Tam
32  Nanakaman moy i kasasaad moy idi nateman moy i Mappiya a 

Baheta na Dios. Ta makpal i rigrigat a naattaman moy idi. Ngem awan 
kam naabak gipu ha rigrigat heya. 33  Nu kappal, linoko na kam na 

totolay. Ket pinasanikiyan di kam. Ta manahod kam ha ni Cristu. Ket 
gipu ta kinagbiyan moy i kakalan moy a manmanahod, neraman kam ha 
narigatan a hidi. 34 Kinagbiyan moy i nebalud a hidi, a inaguman moy 
hidi. Ket idi nasamsam i aruwatan moy, naattaman moy a siraragsak. Ta 
katandi moy dan a atoy i mas mappiya ken mataginayon a kukuwa ha 
langit. 35 Isu, awan kam mina magduwaduwa ha namnamaan moy. Ta 
dakkal i gungguna moy nokkan. 36  Ket masapul a magtured kam, penu 
magimet moy i pagayatan na Dios, ket alapan moy i inkari na. 37 Ta kona 
ha nesurat ha Libro na Dios,

“Ha ballik la a tiyempo, ket dumemat ni Cristu. Awan dan maalay.
 38 Ket ha ngamin a manahod ha nikuna, ibilang ko hidi a nalinteg. 

Ket atdinan ko hidi ha biyag ko a magnanayon. Ngem nu atoy 
mina i tumallekod ha nikan gipu ha kanteng na, madiyan ko bila 
hikuna,” kon na Dios.

39 Ngem niyaen, kakabsat, bakkan a kona hito ha nikitam. Awan 
kitam sumina ha Dios gipu ha kanteng. Ket awan na kitam parusaan. Ta 
tahodan tam hikuna. Ket mesalakan kitam.

I Palungo a Manmanahod I Pangahegan Tam

11  1 Nu manahod kitam ha Dios a tahod, katandi tam a sigurado a 
dumemat i namnamaan tam, maski nu awan tam pala maenta. 

2  Ha nagpalungo a hidi a manmanahod nikuna a naalay dan, gipu ha 
panahod di natalak i Dios ha nidi.

3  Gipu ha panahod tam ha Dios, makatandiyan tam a pinarsuwa na i 
lutak aye gipu ha kagi na. Isu, ha ngamin a naparsuwa a maenta tam, 
makatandiyan tam a naggipu hidi ha awan tam maenta.

4 Kona ha ni Abel. Gipu ha panahod na, inyatad na ha Dios i mas 
mappiya a wagah ngem i datton na hekka na a ni Kain. Ket gipu ha 
panahod ni Abel, inbilang na hikuna na Dios a nalinteg, a giniwat na 
Dios i inwagah ni Abel. Niyaen, maski nu naalay dan i katay ni Abel, 
magitoldu pala hikuna ha nikitam, ta nabaheta tam i panahod na a 
mappiya.

5 Napigsa bila i panahod ni Enok. Gipu ha panahod na, awan hikuna 
natay. Neontok na hikuna na Dios ha langit. Ket awan ha nakaeriyok 
ha nikuna, ta inalap na hikuna na Dios. Ket nesurat ha Libro na Dios a 
idi palungo a neontok hikuna, napatalak na i Dios gipu ha panahod na. 
6  Ngem nu awan ha panahod, awan a mabalin a mapatalak i Dios. Ta 
maski nu heya a bumikan ha Dios, masapul a tahodan na a atoy i Dios a 
manggungguna ha ngamin a mayat a magpasakop ha nikuna.

7 Kona ha ni Noe. Gipu ha panahod na, tiniman na i balakad na 
Dios megipu ha dinom a dumemat, maski nu awan na pala maenta. 
Nagtongpal hikuna, ket ginimet na i bapor a nakesalakanan di a pattama.

Gipu ha pinagtongpal ni Noe, nepaenta na i kinadukas na nagsenti a 
hidi, a maparusaan mina i ngamin a magsenti ha Dios. Ket inbilang na 
hikuna na Dios a nalinteg, gipu ha panahod na.

8  Kona bila ha ni Abraham. Gipu ha panahod na, nagtongpal hikuna idi 
inayagan na hikuna na Dios. Ket inumangay hikuna ha sabali a bayan, a 
inkari na Dios a meyatad ha nikuna. Linakadan na i ili na, maski awan 
na pala katandi nu hadya i angayan na. 9 Gipu ha panahod na, naghen 
hikuna a kona ha esa a ganggannaet ha lutak a inkari na Dios ha nikuna. 
Naghen hikuna ha tolda, pati i annak na a ni Isak, ken i apo na a ni Jakob. 
Hidi man i nagkariyan na Dios a kona bila ha ni Abraham. 10 Nagattam di 
Abraham ha kona hito, ta ninamnama di i magnanayon a ili ha langit a 
awan madadail. I nangpanggep ken nanggimet ha ide a ili i Apo Dios.

11 Gipu ha panahod di nagenak di Abraham ken Sara, maski nu kalopas 
dan hidi, ta malupoy dan hidi unay. Ngem tinalak di Abraham i Dios a 
magtungpal ha inkari na. 12  Maski nu nebilang a kona ha natay dan i 
baggi ni Abraham, makpal a kaputotan i naggipu ha ide a esa a lakay. I 
kakpal di i kona ha puspusiyan ha langit ken kona ha kakpal na basad ha 
baybay na diget.

13  Ha ngamin a denday a manmanahod, natay hidi ngamin, ket awan 
di nagiwat i inkari na Dios. Ngem maski nu kona hito, awan di insina i 
panahod di. Ta ninamnama di pala i Dios, a mangiyatad ha tahokan di. 
Ket nakatandiyan di a maghen hidi ha lutak aye a kona ha ganggannaet. 
Ta i tahod a bayan di i langit. 14 Niyaen, ha ngamin a magkagi ha kona 
hito, ipakatandi di a namnamaan di i sabali a bayan, a tahod a bayan 
di. 15 Bakkan a bayan a linakadan di i nanakaman di. Ta nagsoli mina 
hidi, nu nakaman di i bayan di ha lutak. 16  Ngem awan hidi nagsoli, 
ta kasorhan di i mas mappiya a bayan. Oni, i nelangitan a bayan. Isu i 
gipu na a awan a masaniki i Dios a giwatan na hidi a totolay na, gipu ta 
insaganaan na hidi ha paghenan di ha langit.

17-18  Gipu ha panahod na, inwagah ni Abraham ni Isak a isesa a annak 
na, idi pinadas na Dios ni Abraham. Ni Abraham man i nagkariyan na 
Dios, a “Gipu ha ni Isak, atoy nokkan i makpal a apapo mo,” kon na 
Dios. Ngem maski nu kona hito i kari na Dios, sisasagana ni Abraham a 
mangpatay ha isesa a annak na, a iwagah na mina ha Dios. 19 Ta ninakam 
ni Abraham a maski nu matay i annak na, mapagbiyag na hikuna manon 
na Dios. Ket kona ha tahod, a pinagbiyag na manon na Dios ni Isak. Ta 
sinaway na ni Abraham, idi patayan na mina i annak na aye. Ket kona ha 
nesoli ni Isak ha ni Abraham a naggipu ha katay.

20 Niyaen, napigsa bila i panahod ni Isak. Ta idi lakay dan hikuna, 
inkari na ha ni Jakob ken ni Esaw a daggapan na hidi na Dios.

21 Ket napigsa bila i panahod ni Jakob. Idi lakay unay hikuna, ket 
dandani dan a matay, tinumokam hikuna ha murok na sarukod na, 

a nagdeydeyaw ha Dios. Ket inkari na ha appo na a annak ni Jose, a 
daggapan na hidi na Dios.

22  Ket kona bila ha ni Jose. Idi dandani dan hikuna a matay, kinagi na 
a sigurado a lumapos i Judyo a hidi ha Egipto. Ket inbilin na bila a nu 
lumapos hidi, iyalis di i tulang na ha angayan di. Ginimet na ito gipu ha 
panahod na, maski nu awan na pala maenta i namnamaan na.

23  Ha nagenak a hidi ha ni Moyses, gipu ha panahod di, intago di i 
annak di aye, gipu ta naenta di a nadiosan i kinaamakan na. Maski nu 
inbon na hari a mapatay mina i ngamin a annak a lallaki, awan hidi 
nanteng a nangsalungasing ha bon na hari, ta nanahod hidi ha Dios.

24 Ket napigsa bila i panahod ni Moyses. Idi lakay dan hikuna, 
tinallekodan na i kinabaknang na nagpadakkal ha nikuna. Ta madiyan na 
a mebilang a annak na prinsesa, a annak ni Hari Paraon. 25 Kinaykayat 
na i makipagsagaba ha totolay na Dios, ngem i pakaragsakan na 
mahagliwat, a sigida a malompas. 26  Ha nakam ni Moyses, mas mappiya 
nu malokowan i baggi na gipu ha panahod na ha pagdemat ni Cristu. Ket 
maski nu magiwat na mina i ngamin a kinabaknang na Egipto, madiyan 
na la ito. Ta namnamaan na i gungguna a iyatad na Dios.

27 Isu, gipu ha napigsa a panahod na, linakadan ni Moyses i bayan a 
Egipto, ket awan na kinantengan i parusa na hari. Ket maski nu makpal i 
rigrigat na, awan hikuna nagsoli a magkamang ha bilay na hari. Natured 
man i nakam na, ta kona ha naenta na i Dios, a awan maenta na totolay.

28  Idi nakipagagum ni Moyses ha totolay na Dios ha Egipto, tinongpal 
na i bon na Dios gipu ha panahod na. Ket pinapuhetan na i ngamin a 
ridaw di ha digi, penu awan a patayan na Anghel a Magpatay i annak di 
a panganay. Ide i pinagrugi na piyesta di a managenan ha, “Piyesta na 
Pinagtaleban na Anghel a Magpatay.” Ket ginimet di ito gipu ha panahod 
di.

29 Gipu ha panahod na Judyo a hidi, nakaahabes hidi ha Madideg 
a Diget. Ket pinakatiyan na Dios i dinom, penu makaahabes hidi ha 
mamadi a lutak. Ngem nalimas i taga‑Egipto a hidi, idi pinadas di a 
umahabes.

30 Ket mepaenta bila i panahod na Judyo a hidi gipu ha pinagtongpal 
di ha bon na Dios, ha ili a Jeriko. Idi pinagdemat di hito, naglakalakad 
hidi ha lebut na ha pitu a pamalak, ayun ha bon na Dios. Idi nekapitu a 
pamalak, narakrak i padding na ili na kaskasenti di, gipu ha panahod di. 
31 Idi dinangpihan na Judjudyo i taga‑Jeriko a hidi a mahagsenti ha Dios, 
insalakan di i esa a pampam, a ni Rahab i nagen na. Awan di hikuna 
pinatay, gipu ta nanahod bila hikuna ha Dios. Inpaenta na dan i panahod 
na, ta idi dinumemat ha Jeriko i duwa a Judyo a magsiim ha kaskasenti 
di heya, dinaggapan na hidi, gipu ta nangrugi hikuna a manahod ha 
Dios.

32  Atoy pala i makpal a nagpaenta ha panahod di ha Dios, ngem awan 
ha tiyempo ko a mangipakatandi megipu ha di Gideon, Barak, Samson, 
Jepte, Dabid, Samwel ken i minahagpugto a hidi. 33  Gipu ha panahod di, 
naabak di i sabasabali a bayan. Ha kappal, naggimet hidi ha nalinteg, ket 
giniwat di i inkari na Dios. Ha kappal, nangabak hidi ha nanteng a liyon, 
a awan hidi nakaget gipu ha panahod di. 34 Inaddap di i gumagangat a 
gangatan. Nalisiyan di i magpatay ha kampilan. Maski nu nalupoy i baggi 
di, pinumigsa hidi gipu ha panahod di. Ket nagbalin hidi a matured a 
maglaban, a inabak di i kasenti di a hidi a naggipu ha sabali a bayan. 
35 Ha kappal a babbey, nanahod hidi ha Dios, ket ha annak di a minatay, 
pinagbiyag na hidi na Dios.

Ha kappal, nebalud hidi. Ket nalokowan hidi hanggan natay, gipu ha 
panahod di. Madiyan di a tallekodan i panahod di, maski nu mabalin 
a makalakad mina hidi. Ta kinaykayat di a matay gipu ha panahod 
di, penu magbiyag manon hidi ha Dios ha magnanayon. 36  Ha kappal, 
permi a napasanikiyan hidi, ket nasabbadan hidi. Ha kappal, nakawaran 
hidi, a nebalud bila hidi. 37 Ha kappal, nabisag‑bisag hidi ha pogedu. 
Natay i kappal a naragadi a nagkaduwa. Natay i kappal ha sondang, 
gipu ha panahod di. Napobre hidi. Nalokowan ken napasanikiyan hidi. 
Naglakalakad hidi, a ginimet di i gaddang na karnero onu kalding a 
pagtennon di. 38  Awan ha bilay di. Naglakalakad hidi ha amugod ken 
luglugar a awan ha tolay, a naghen hidi ha kuweba ken alingabngab. 
Ngem ha pagibilang na Dios, hidi man i madeydeyaw ha ngamin a lutak.

39 Niyaen, ha ngamin a dagento a napigsa ha panahod di, natalak i 
Dios ha nidi. Ngem maski nu kona hito, awan di nagiwat ha tiyempo di 
i inkari na Dios. 40 Ta ninakam na Dios i mas mappiya a panggep para 
ha nikitam ngamin a totolay na. I panggep na a maguray hidi hanggan 
mobos na a sakopan i ngamin a manmanahod a palintegan na, penu 
parehas kitam ngamin a magunggunaan.

I Hama Tam a Dios I Mangitoldu ha Annak na

12  1 Niyaen, ha nikitam, kona ha makipaglumba kitam. Ket kona ha 
nalebbutan kitam ha dagenday a nagpatahod dan ha panahod 

di. Ket niyaen, aamatan di i panahod tam, nu mapigsa i pakipaglumba 
tam, onu maupay kitam a magpaenta ha panahod. Isu, adiyowan tam 
mina i ngamin a makasalen ha nikitam, mangruna i liwaliwat a kona ha 
pakesabitan tam. Ket dagdagan tam ha matured, a magattam ha ngamin 
a rigrigat. 2  Perpermi i pinagnakam tam ha ni Jesus a naggipuwan na 
panahod tam ken mangpaigat ha panahod tam. Awan a naupay ni Jesus 
gipu ha kudos. Awan na ikasaniki i katay na ha kudos, ta katandi na a 
maragsak hikuna ha kobosan na. Ket niyaen, maghari hikuna ha henan 
na Dios.

3  Nanakaman moy nu panyan na a nagattam idi inenglan na hikuna 
na madukas a hidi. Nanakaman moy ito, penu awan kam magkapoy ken 
maupay. 4 Ta hanggan niyaen, ha ngamin a pinagsenti moy ha kinadukas, 
awan pala ha natay ha nikam gipu ha pinagmadi moy ha liwaliwat.

5 Nanakaman moy mina i balakad na Dios ha nikam a annak na. Kinagi 
na,

“Annak ko, awan moyak tallekodan, nu tolduwan takam gipu ha 
rigrigat. Ket awan kam maupay, nu parusaan takam.

 6 Ta tolduwan ko i ayayatan ko. Ket parusaan ko i ngamin a sakopan 
ko a kona ha annak ko,” kon na Dios.

7 Isu, attaman moy i parusa na Dios ha nikam. Ta nu kona hito, a 
parigatan takam, mepaenta na a ibilang na kam a annak na. Anyan ha 
annak a awan a tolduwan na hama na? 8  Nu pabiyanan na kam mina, 
ket awan na kam parusaan a kona ha ngamin a annak na, awan na kam 
annak a tahod. Sabali dod i hama moy!

9 Halimbawa: Ha biyang na hama tam a nagpadakkal ha nikitam, 
pinarusaan di kitam, ket tinumulos kitam a maguseg ha nidi. Isu, niyaen, 
magingat kitam, a peturayan kitam ha Nama tam a Dios, penu magbiyag 
kitam ha nikuna ha magnanayon. 10 Ha hama tam a hidi, ballik la i 
tiyempo na pinagparusa di ha nikitam. Pinarusaan di kitam, idi annak 
kitam pala, penu umuseg kitam ha ugali di. Ngem ha Hama tam a Dios, 
parusaan na kitam ha paghusayan tam, penu meraman kitam ha kinadios 
na. 11 Nu maparusaan kitam, magladingit kitam ha ballik a tiyempo. 
Ngem ha kobosan na, mappiya dan i ugali tam, ket matalna dod i biyag 
tam.

Dumiretso Kitam ha Tahod a Dilan
12  Isu, paigatan moy dan i malupoy a panahod moy. Magattam kam ha 

rigrigat moy. 13  Dumiretso kamon ha tahod a dilan. Ket tumulos kam a 
maggimet ha mappiya, penu awan maupay i agagum moy a umunod ha 
ni Cristu. Awan mina masalenan i malupoy a hidi ha panahod di. Imbes 
na, idalusan moy hidi ha dilan.

14 Padasan moy a makikappiya ha ngamin a tolay. Ket padasan moy a 
magbiyag a kona ha nebukod i biyag moy ha pagayatan na Dios. Ta awan 
ha maghen ha Dios, nu awan a nebukod ha Dios i biyag na. 15 Magingat 
kam, a awan ha maski esa ha nikam a tumallekod ha kagbi na Dios ken 
magbalin a kona ha maalsot a mula, ket kona ha makangilo ha makpal 
a agagum na. Nu palobusan moy i kona hay a agum moy, matolduwan 
bila i agagum na a magliwat. 16  Magingat kam, a awan ha nikam i 
makikamegos. Ket awan bas ha nikam i magbalin a kona ha ni Esaw, a 
nagpabiyan ha maski nu anya a maggipu ha Dios. Ha ni Esaw, naatdinan 
mina hikuna ha kukuwa na hama na, ta hikuna i panganay a annak. 

Ngem awan na balliyan, nu awan a insulet na i kalintegan na aye para 
ha esa la a kanan. 17 Ket manakam moy, a idi kobosan na, nagbabawi 
hikuna. Ket permi i sanget na. Ta kinayat na i kukuwa a megiwat mina 
na panganay a annak. Ngem awan na nagiwat, gipu ta awan a mabalin 
ha nikuna a magpabigu ha ginimet na, idi inlako na i kalintegan na ha 
kanan.

I Kasabaliyan Ha Alegid a Tulag ken Bigu a Tulag onu Kari na Dios
18  Niyaen, nu bumikan kam ha Dios, bakkan a kona ha minappo moy a 

Judyo idi palungo. Ta makanteng i inpaenta na Dios ha nidi, idi nabikan 
hidi ha Parabin a Sinay a gumilgilap i gangatan. Ket kakkantengan i 
diham na parabin aye. Ket napigsa i paras. 19 Nateman di i tanog na 
trumpeta ken i timek na Dios a makanteng. Idi nateman di ito, inaged di 
a awan hikuna manon magkagi ha nidi. 20 Ta kantengan di i kinagi na 
Dios, a “Awan kam bumikan ha ide a parabin. Nu atoy i bumikan, maski 
nu hayup la, masapul a mabisag‑bisag hikuna hanggan matay,” kon na 
Dios. 21 Kakkantengan i naenta di ha iday a parabin. Isu i gipu na a kinagi 
ni Moyses, “Magyagyagak ha kanteng ko.”

22  Ngem bakkan ha nikam. Ta binumikan kam ha Parabin a Sion 
ken i nelangitan a Jerusalem. I kayat ko kagiyan, i paghenan na Dios a 
tahod. Hito i pagragsakan na anghel a hidi. 23  Ket binumikan kam ha 
pagragsakan na tahod a annak na Dios, a nelista na ha langit. Pati hikam. 
Atoy bila i kalintegan moy, a melista kam bila ha langit, a kona ha tahod 
a annak na Dios. Ta binumikan kam ha Dios a manghukom ha ngamin 
a totolay. Ket nasakop kam bila ha ngamin a palungo a pinagbalin na a 
malinteg ken awan ha liwat, a atoy dan hidi ha henan na. 24 Binumikan 
kam ha ni Jesus, a nagtongpal ha bigu a kari na Dios. Ket nadalusan 
kam gipu ha digi na. Pagtiplad ito ha kagbi na Dios ha nikitam. Ket mas 
mappiya ito ngem ha digi ni Abel a natay nikuna a naalay dan, a kona ha 
pagtiplad na pinagibilas na Dios.

25 Isu, magingat kitam, a awan tam tallekodan i kagi na Dios. Ta idi 
tiyempo ni Moyses, pinarusa na i nagtallekod a hidi, idi nagkagi hikuna 
gipu ha ni Moyses a naghen ha lutak. Ket niyaen, dakdakkal mina i 
pagparusa na ha nikitam, nu tallekodan tam mina i kagi ni Cristu a 
maghen ha henan na Dios. 26  Idi nagkagi i Dios gipu ha ni Moyses, 
pinaginggined na i lutak. Ngem niyaen, inkari na Dios a maminsan 
paman, ket awan la i lutak i pagginginedan na, nu awan pati i ngamin a 
langit. 27 I kayat na kagiyan ha ide, a adyan na Dios nokkan i ngamin a 
alegid a pinarsuwa na, ket suletan na ito ha bigu a parsuwa na, a awan 
malompas ha magnanayon.

28  Isu, magyaman kitamon ha Dios. Ta masakop kitam dan ha 
paghariyan na a awan malompas. Magyaman ken magdeyaw kitamon 

ha Dios ha mekusto, a maragsak mina hikuna ha ngamin a pinagdeyaw 
tam. Ket nanakaman tamon i kinatangkay na ken i pinnakabalin na a 
magparusa ha ngamin a kinadukas. 29 Gipu ta, i Dios a deyawan tam i 
kona ha gangatan a mangtutod ha ngamin a madukas.

I Pagayatan na Dios ha Nikitam

13  1 Itulos moy i maginayat a kona ha magkakabsat ha ni Cristu. 
2  Nanakaman moy i dayuwan a hidi, a padagusan moy hidi. Ta 

atoy bila i nagpadagus, idi tiyempo a naalay dan. Ket awan di nelassin 
a anganghel a naggipu ha Dios i pinadagus di. 3  Nanakaman moy i 
kakalan moy a tolay a nebalud. Kagbiyan moy hidi, a kona ha hikam bila 
i agagum di a nebalud. Ket nanakaman moy i marigatan a hidi. Kagbiyan 
moy hidi, a kona ha hikam bila i marigatan.

4 Ha nikam ngamin, ayayatan moy i kabanga moy a tahod, a awan 
moy hidi liwatan. Ta hukoman na Dios i ngamin a mangibabbey onu 
mangilallaki, onu maggundaway ha sabali a kabanga.

5 Awan kamon magseni gipu ha korinat nu awan a matalak kam gipu 
ha atoy ha nikam. Ta kinagi na Dios, “Awan takam lakadan. Awan takam 
pabiyanan.” 6  Isu, matured kitam mina, ket kona ha ide i ipeta tam, a “I 
Apo Dios i dumagap ha nikan. Isu, awanak manteng ha maski nu anya a 
magimet na totolay ha nikan.”

7 Nanakaman moy bila i palungo a hidi a nangitoldu ha nikam ha 
kagi na Dios. Nanakaman moy nu panya i pinagbiyag di ken pinagkatay 
di. Ket ahegan moy i panahod di. 8  Ta awan a magbalin a sabali ni 
Jesu‑Cristu. Magkalan la hikuna ha niyaen, ken idi tiyempo di, ken ha 
magnanayon. 9 Awan moy palobusan a mangallilaw i baggi moy gipu 
ha sabali a pagitoldu. Ta atoy i sabali a mangitoldu a pumigsa kan i 
pinnakipagisesa tam ha Dios gipu ha lilinteg megipu ha maneg a kanan. 
Ngem bakkan a linteg i makapapigsa ha panahod tam, nu awan i kagbi 
na Dios ha nikitam. Ha magtungpal a hidi ha lilinteg di, awan hidi 
makipagisesa ha Dios gipu ha lilinteg di heya.

10 Ha umusoseg a hidi ha Alegid a Tulag, awan ha kalintegan di a 
meraman ha Bigu a Kari na Dios. Ta sabali i newagah para ha liwaliwat 
tam. 11 Ha Alegid a Tulag, itugan na Katangkayan a Padi i digi na 
hayhayup ha Kuwarto na Dios, penu iwagah na para ha liwaliwat 
di. Ngem ha baggi na denday a hayup, itugan di ha lapos na ili, a 
pagtutodan di. Ket awan ha pakibiyang di ha idenday a baggi na hayup. 
Ket mekalan ito ha ni Jesu‑Cristu, a minadiyan na papadi na Judjudyo. 
12  Isu i gipu na a natay bila ni Jesus ha lapos na ili, penu dalusan na 
i totolay ha liwaliwat di, gipu ha mismo a digi na. 13  Isu, niyaen, ha 
nikitam, lakadan tam mina i alegid a tulag a serbeyan na padi a hidi. 
Ket umangay kitam ha nakasanikiyan ni Jesus, ha lapos na ili. I kayat na 

kagiyan, magpasakop kitam ha ni Jesus, maski nu palakadan di kitam ha 
alegid a panahod di, maski nu pasanikiyan di kitam. 14 Ta awan ha tahod 
a paghenan tam ha awan a hidi a manahod. I tahod a paghenan tam i 
henan na Dios. Ket hito i angayan tam nokkan. 15 Isu, gipu ha ni Jesus, 
bakkan a hayhayup i pangidatton tam ha Dios, nu awan a deydeyaw 
tam. I pagkagi tam a ni Jesus i Happo tam i pagdeyaw tam ha Dios. 
16  Ket awan tam pabiyanan a maggimet ha mappiya ken magdinaggap, ta 
idende i kona ha pangidatton tam a kasorhan na Dios.

17 Umuseg kam ha pangulo moy a hidi, ket tongpalan moy i bobon di. 
Ta hidi man i mahagbalakad ha nikam a manahod. Ket atoy i tiyempo 
nokkan nu hukoman na Dios i pinagbalakad di ha nikam, nu tahod onu 
madi. Nu usigan moy hidi, magserbe hidi ha nikam a siraragsak. Ngem 
nu awan moy hidi usigan, magserbe hidi a silaladingit, ket parusa moy la 
i keangayan na pinagserbe di ha nikam.

18  Kakabsat, itulos moy kami a ikararagan. Ta sigurado kami a nadalus 
i nakam mi, ket awan ha allilawan mi, nu awan a pasig la mappiya i 
kayat mi a gimetan. 19 Isu, permi i pagaged ko ha nikam, a ikararaganak 
moy, penu makasoliyak ha nikam ha sigida.

I Kararag Para Ha Manmanahod a Hidi
20-21 Niyaen, ha Dios a mangpatalna ha nikitam, atdinan na kam mina 

ha ngamin a kasapulan moy, penu makauseg kam ha pagayatan na. Ket 
gimetan na ha nikitam i kasorhan na, gipu ha ni Jesu‑Cristu a Happo 
tam. Pinagbiyag na hikuna a naggipu ha natay, ket nagbalin hikuna 
a Katangkayan a Mahagdapon ha nikitam a totolay na. Gipu ha katay 
ni Cristu, pinatalged na ha magnanayon i kari na Dios ha totolay na. 
Madeydeyaw hikuna ha magnanayon a awan ha kahad na. Oni!

I Dilokod a Balakad na
22  Kakabsat, agidan ko ha nikam a anusan moy a temanan ide a 

balakad ko, ta apelak la i surat ko aye ha nikam.
23  Ket kayat ko bi a ibaheta ha nikam, a nakalakad dan i kabsat tam a 

Timoteo ha pagbaludan. Nu dumemat hikuna a dagus, ikuyog ko hikuna, 
nu pasiyalan ta kam nokkan.

24 Ipakikumusta moy kami ha ngamin a pangulo moy ken ngamin a 
totolay na Dios. Makikumusta ha nikam i ngamin a kakabsat tam a taga 
Italiya. 25 Atoy mina ha nikam ngamin i kagbi na Dios. 

